
« ՀՀ ԿԱՌԱՎԱՐՈՒԹՅԱՆ 2021 ԹՎԱԿԱՆԻ ՀՈՒԼԻՍԻ 15-Ի N 1169-Ն ՈՐՈՇՄԱՆ ՄԵՋ ԼՐԱՑՈՒՄՆԵՐ ԵՎ ՓՈՓՈԽՈՒԹՅՈՒՆ ԿԱՏԱՐԵԼՈՒ ՄԱՍԻՆ» ՀԱՅԱՍՏԱՆԻ ՀԱՆՐԱՊԵՏՈՒԹՅԱՆ ԿԱՌԱՎԱՐՈՒԹՅԱՆ ՈՐՈՇՄԱՆ ԸՆԴՈՒՆՄԱՆ ԱՆՀՐԱԺԵՇՏՈՒԹՅԱՆ ՎԵՐԱԲԵՐՅԱԼ



1.Անհրաժեշտությունը.
«ՀՀ կառավարության 2021 թվականի հուլիսի 15-ի N 1169-Ն որոշման մեջ փոփոխություններ և լրացումներ կատարելու մասին» Հայաստանի Հանրապետության կառավարության որոշման
նախագծի ընդունումը պայմանավորված է «ՀՀ կրթության մինչև 2030 թվականի զարգացման պետական ծրագրով» սահմանված արդյունքների ապահովմամբ:
2.Ընթացիկ իրավիճակը և կարգավորման նպատակը.
«ՀՀ կրթության մինչև 2030 թվականի զարգացման պետական ծրագրով» սահմանված է, որ մինչև 2023 թվականը 
1) 3-5 տարեկանների առնվազն 95%-ն ընդգրկված կլինի նախադպրոցական ծառայություններում,
2) դպրոց ընդունվող բոլոր երեխաները առնվազն մեկ տարի ընդգրկված կլինեն նախադպրոցական ծրագրերում:
ՀՀ կառավարության կողմից որդեգրված քաղաքականության և իրականացվող ծրագրերի, այդ թվում՝ 500 մանկապարտեզների և նախակրթարանների կառուցման, վերակառուցման և վերանորոգման/հիմնանորոգման ծրագրի իրականացման արդյունքում  2025 թվականի դրությամբ նախադպրոցական կրթության համակարգում 3-5 տարեկանների ընդգրկվածությունը կազմել է 81%, որը 2021 թվականի 64,3% ցուցանիշի համեմատ աճել է շուրջ 17%-ով: 
Չնայած վերոգրյալին՝ քաղաքային բնակավայրերում դեռևս մտահոգիչ է այն երեխաների թիվը, որոնք մեծաթիվ հերթերով պայմանավորված՝ մինչև դպրոց գնալը այդպես էլ չեն հասցնում հաճախել մանկապարտեզ:
Այս համատեքստում առաջարկվում է նախադպրոցական կրթության ծառայությունների ցանցի ընդլայնում՝ մասնավորի հետ համագործակցությամբ:
Քաղաքային բնակավայրերում, որտեղ համայնքային նախադպրոցական հաստատությունների ֆիզիկական պայմանների անբավարար քանակով և առկա հերթերով պայմանավորված երեխաները այդպես էլ չեն ընդգրկվում հաստատություններ՝ 5-6 տարեկան երեխաների համար նախադպրոցական ծառայությունները կպատվիրակվեն մասնավորին:
Նախագծով առաջարկվում է նաև հանրակրթության ոլորտում կիրառվող համանման մոտեցում սահմանել նախադպրոցական ուսումնական հաստատությունների ֆինանսավորման համար՝ ամրագրելով, որ ֆինանսավորման համար հիմք ընդունվեն «Կրթության կառավարման տեղեկատվական համակարգում» մուտքագրված տվյալները:
Այդ նպատակով նախատեսվում է Կրթության, գիտության, մշակույթի և սպորտի նախարարի 2021 թվականի հոկտեմբերի 11-ի N 76-Ն հրամանով հաստատված նախադպրոցական ուսումնական հաստատություններ սաների ընդունելության կարգում կատարել համապատասխան փոփոխություններ՝ սահմանելով ծնողի կողմից նախընտրելի ծառայության (նախադպրոցական ուսումնական հաստատություն, նախակրթարան կամ երկուսն էլ) ընտրության հնարավորություն։ Նշված կարգավորումը կարտացոլվի նաև հերթագրման էլեկտրոնային հարթակում՝ ապահովելով դրա գործնական կիրառությունը։
Ներկայում ֆինանսավորման մեխանիզմները տարբերակված են և էականորեն տարբերվում են համայնքից համայնք. մի դեպքում ֆինանսավորման համար ելակետային է համարվում երեխաների փաստացի միջին հաճախումների թիվը, նույնիսկ ամսական կտրվածքով, մյուս դեպքում՝ հաստատության տարիֆիկացիայով հաստատված պլանային թիվը, արդյունքում` ֆինանսական հատկացումների զգալի տարբերություններ են ստեղծվում: Խնդիր է նաև նախադպրոցական տարբեր հաստատությունների կողմից իրականացվող ծախսերի անհամամասնությունը և դրանց ֆինանսավորման էական տարբերությունները համայնքից համայնք:
3.Ակնկալվող արդյունք.
   Իրավական ակտի ընդունումը կնպաստի նախադպրոցական կրթության մեջ ընդըրկվածության թվի աճին, ինչպես նաև տարածքային գործոններով պայմանավորված մարդկային կապիտալի զարգացման խոչընդոտների մեղմմանը և թվային տեխնոլոգիաների կիրառմամբ մի շարք ծառայությունների մատչելիության բարձրացմանը: 
4. «ՀՀ կառավարության 2021 թվականի հուլիսի 15-ի N 1169-Ն որոշման մեջ լրացումներ և փոփոխություն կատարելու մասին» Հայաստանի Հանրապետության կառավարության որոշման» նախագծի ընդունում նախատեսվում է պետական բյուջեի ծախսերի ավելացում (նախատեսված է 2027-2029 թվականների Միջնաժամկետ ծախսային ծրագրում՝ որպես նոր նախաձեռնություն):
 5. Կապը ռազմավարական փաստաթղթերի հետ.
Օրենսդրական փոփոխության անհրաժեշտությունը բխում է ՀՀ կառավարության 2023 թվականի մարտի 16-ի N 351-Լ որոշմամբ հաստատված «ՀԱՅԱՍՏԱՆԻ ՀԱՆՐԱՊԵՏՈՒԹՅԱՆ ԿՐԹՈՒԹՅԱՆ ՄԻՆՉԵՎ 2030 ԹՎԱԿԱՆԻ ԶԱՐԳԱՑՄԱՆ ՊԵՏԱԿԱՆ ԾՐԱԳԻՐԸ» ՀԱՍՏԱՏԵԼՈՒ ՄԱՍԻՆ» ՕՐԵՆՔԻՑ ԲԽՈՂ ԳՈՐԾՈՂՈՒԹՅՈՒՆՆԵՐԻ ծրագրի 2.1.3.՝  «Նախադպրոցական կրթության ծառայությունների զարգացած ցանցի ներդրում՝ մասնավորի հետ համագործակցությամբ» և 2.2.3.՝ «Նախադպրոցական կրթության կառավարման տեղեկատվական ամբողջական համակարգի գործարկում» գործողությունների կատարմամբ:
 6. Նախագծի մշակման գործընթացում ներգրավված ինստիտուտները և անձինք.
Կրթության, գիտության, մշակույթի և սպորտի նախարարություն:




